
Andächtig umeluege

's Margritli hed dr Hansli gseh

am Sunntig i dr Chile
und gwahred as er eister meh

will zue-n-um dure schile.

Am Sunntig druif vo Chile hei
da chund dr Hans i d'Neechi,
er lahd 's Margritli nid ällei
la laife über d'Heechii.

Bim Tanz im Stärne, sakerlot,
wiä rassig tiänd si trille,
sind trotz dr große Hitz, bigott,
keis Aigeblickli stille.

Vo etz a tued um 's Härzli weh
bim Schaffe-n-und bim Stuine.
Wen äs dr Hansli nid cha gseh,
de hed's e schlechti Luine.

Wen ändlich Pricht vom Hansli chund,
wiä lustig tued's de singe,
und läufd um d'Arbed chugelrund,
so flingg wiä 's Nidle schwinge.

Es Jahr dernah tiänd's Hand i Hand
voll Glick dur d'Straß ab laife,
am Wärchtig ime Sunntiggwand,
fir goldig Ring go z'chaufe.

